
Konferencija „Pravosuđe – trenutno stanje i perspektiva“ 
     - Uvodno obraćanje - 
Mostar, 5 i 6. decembar 2018. godine

Uvažene dame i gospodo, 

uvažena ekscelencijo Sino 

cijenjeni predstavnici Evropske unije, 
uvažena direktorice Pičoti,
cijenjeni predstavnici USAID-a, 

uvaženi predstavnici izvršne vlasti,

cijenjeni predsjednici sudova i glavni tužioci, 
uvaženi predstavnici strukovnih udruženja, 

i međunarodnih organizacija,  

izuzetna mi je čast pozdraviti vas u ime Visokog sudskog i tužilačkog savjeta Bosne i Hercegovine i u svoje vlastito ime, i zahvaliti vam se što svojim prisustvom dajete lični doprinos uspjehu konferencije koju je Savjet organizovao uz podršku Kancelarije specijalnog predstavnika Evropske unije i Misije USAID-a u Bosni i Hercegovini. 
Vjerujem da, kao i prethodnih godina, zajedničkim radom, u naredna dva dana, možemo ostvariti ciljeve konferencije - analizirati postojeće stanje i utvrditi ciljeve koje želimo postići u narednom periodu. 
Neću pogriješiti ako ponovim ono što sam rekao i prošle godine da je vladavina zakona jedan od najvećih izazova na putu ka članstvu Bosne i Hercegovine u Evropskoj uniji. 
Poglavlja 23 „Pravosuđe i ljudska prava“ i 24 „Pravda, sloboda i sigurnost“ ključne su oblasti u pregovorima naše zemlje sa Evropskom unijom. I ono što se usuđujem reći, nakon vrijednog rada, jeste da smo daleko odmakli u rješavanju važnih pitanja iz ovih poglavlja, čak i u odnosu na zemlje koje imaju status kandidata. 

Kada ovo kažem istovremeno osjećam i veliki ponos, ali i težinu odgovornosti koja leži na nama da reformske aktivnosti koje smo počeli i za čiju realizaciju smo stvorili kvalitetne temelje, sa uspjehom okončamo, i da naredne godine, opet sa ponosom, predstavimo konkretne rezultate ovogodišnjih aktivnosti.  
Ono što mogu da kažem jeste da je Visoki sudski i tužilački savjet Bosne i Hercegovine odlučan da, zajedno sa Vama, preuzme punu odgovornost u ovom procesu. 
Naš konačni cilj, kao profesionalaca i građana naše zemlje, jeste da imamo pravosuđe koje može odgovoriti na kriterije Evropske unije i koje će u potpunosti biti usklađeno sa evropskim standardima. 

Naša evropska perspektiva, podcrtavam, zavisi isključivo od naše posvećenosti saradnji sa Evropskom unijom i spremnosti da dokažemo našu iskrenu želju da budemo dio ove zajednice. 
S obzirom da je u narednim minutama planirana pauza za izjave za medije aktivnosti na temelju kojih sam mogao konstatovati uspjeh u reformskom procesu predstaviću vam nakon pauze. 


PAUZA ZA IZJAVE ZA MEDIJE 

---
Početkom februara ove godine na konferenciji istog formata u Banjaluci, učesnici su podržali inicijativu za izmjenu Zakona o VSTS-u BiH. 

Zahvaljujemo se na vašoj podršci koju smo konkretizovali, tako što je Visoki sudski i tužilački savjet krajem juna ove godine Ministarstvu pravde Bosne i Hercegovine uputio Inicijativu za reviziju Zakona o Visokom sudskom i tužilačkom savjetu Bosne i Hercegovine. 

Ovom inicijativom uzete su u obzir preporuke iz Peer Review misija pripremljene na temelju opsežne analize naše dosadašnje prakse s jedne, i najbolje evropske prakse, sa druge strane. 
Taksativno ću pobrojati samo neke od izmjena Zakona koje smo naveli u Inicijativi, uz napomenu da je riječ o izmjenama i dopunama koje imaju suštinski karakter sa ciljem unapređenja rada Savjeta i pravosuđa uopšte i da nije riječ o „kozmetičkim“ promjenama. 
Dakle, broj članova Savjeta je povećan na 20 tako što će se sudije kantonalnih i okružnih nivoa imati priliku da sami biraju svoga člana Savjeta, kao i sudije općinskog i osnovnog nivou, a kada je riječ o okružnim i kantonalnim tužilaštvima biće birana po dva tužioca za člana Savjeta. 
Kako bi se spriječio eventualni neprimjereni uticaj na rad Savjeta, iz jednog kantonalnog, odnosno okružnog tužilaštva, može biti izabran samo jedan član. 

Takođe, član Savjeta istovremeno ne može obavljati funkciju predsjednika suda, glavnog tužioca i zamjenika glavnog tužioca i ima mandat od četiri godine na koji ne može biti uzastopno izabran.
Nadalje, predviđeno je osnivanje sudskog i tužilačkog odjela koji bi djelovali u okviru jedinstvenog Savjeta. 

U Inicijativi su do detalja razrađene dužnosti i obaveze predsjednika, potpredsjednika i članova, kao i organizacije Savjeta.  
Potom slijede izmjene koje se tiču postupka izbora, imenovanja i ocjenjivanja nosilaca pravosudnih funkcija i kao i odredbe o finansijskim izvještajima o kojima ću nešto više reći u narednim minutama. 
Bilo bi potrebno mnogo više od vremena predviđenog za moje izlaganje da navedem sve promjene koje su navedene u ovoj Inicijativi, koja je cjelokupnoj javnosti dostupna na našoj web stranici. 
Ono što želim da podcrtam jeste da je riječ o supstancijalnim promjenama kojim se koriguju sve praznine i propusti koje su zapažene u postojećem zakonu koji je, za period u kojem je bio donesen, bio veoma napredan, međutim 15 godina kasnije potrebno je Zakon unaprijediti u oblastima u kojima se to može i treba učiniti. 
Jednostavno rečeno, po samoj prirodi stvari, i Zakon o Visokom sudskom i tužilačkom savjetu treba evoluirati.   
---
Rekao sam da ću o procesu imenovanja govoriti posebno, iako je u direktnoj vezi za navedenom Inicijativnom. Naime, realizacija značajnog broja preporuka iz Peer Review izvještaja za oblast „Imenovanje nosilaca pravosudnih funkcija“ nije moguća bez sveobuhvatne reforme zakonskog okvira koji reguliše postupak imenovanja. 

Usvojena Inicijativa za reviziju Zakona o VSTS-u značajno mijenja postojeći sistem imenovanja, i to: propisivanjem horizontalnog premještaja, uvođenjem karijernog sistema koji omogućava posebnu proceduru napredovanja nosilaca pravosudnih funkcija, uvođenjem jedinstvenog javnog konkursa za pozicije osnovnog nivoa, propisivanjem posebnih pravila za imenovanje na rukovodeće funkcije te propisivanjem odredaba o ocjenjivanju kako bi poslužile kao baza za donošenje odluka o karijeri sudija i tužilaca. 

Izmjenama i dopunama Poslovnika VSTS-a, koje su stupile na snagu u junu 2018. godine te izmjenama i dopunama Pravilnika o pismenom i kvalifikacionom testiranju implementirane su preporuke koje se odnose na: unapređenje pismenog i kvalifikacionog testiranja, uvođenje zahtjevnijih procedura testiranja i unapređenje strukturiranog razgovora, uvođenje razlike između prvog imenovanja i napredovanja (na osnovu prilagođenih kriterija za procjenu stručnosti kandidata u zavisnosti od njihovog profesionalnog statusa), propisivanje posebnih pravila o izboru predsjednika sudova i glavnih tužilaca (uvedena obaveza pripreme i prezentiranja programa rada), te poštivanje utvrđene rang-liste (propisivanjem izuzetaka koji mogu dovesti do odstupanja od rang-liste). 
Pored toga, okončane su aktivnosti na ažuriranju baze ispitnih pitanja za kvalifikaciono testiranje, koja su objavljena na web stranici VSTV-a. Slijede aktivnosti vezane za pregled i unos pitanja u bazu za automatsku selekciju pitanja za provođenje razgovora s kandidatima te pregled spisa za izradu pismenih predložaka za provođenje pismenog testiranja.

U narednom periodu planirano je održavanje dva TAIEX seminara na temu pravnog lijeka kojim bi se osporavale odluke Savjeta i provjere podobnosti kandidata u postupku imenovanja.
Na novembarskoj sjednici Savjeta usvojena su pitanja za provođenje razgovora sa kandidatima i obrasci za razgovor na temelju kojih ulazimo u proces izbora i imenovanja za javnost, rekao bih, najatraktivnije pozicije u pravosuđu, riječ je o izboru i imenovanju glavnog tužioca Tužilaštva Bosne i Hercegovine, za koje možemo očekivati da će biti okončani u drugoj polovini januara naredne godine. 

---

Kada je riječ o disciplinskim postupcima, preporuke u ovoj oblasti se odnose na unapređenje etičkih kodeksa, izradu dokumenta koji uređuje ponašanje nosilaca pravosudnih funkcija i praćenje njihove primjene i one su trenutno u fazi realizacije. 
Savjet je, u skladu s preporukom da se javno objavljuju imena srodnika sudija i tužilaca koji su zaposleni u pravosudnom sistemu, u Pravilniku o podnošenju, provjeri i obradi finansijskih izvještaja sudija i tužilaca i obrascu finansijskog izvještaja sudija i tužilaca koji su usvojeni na sjednici 26.09.2018. godine, propisao obavezu dostavljanja podataka o srodnicima sudija i tužilaca koji su zaposleni u sudu i tužilaštvu, čime se ova preporuka smatra realizovanom.

Realizacija preporuka koje se odnose na pitanja unapređenja disciplinskog postupka, rada disciplinskih komisija, obrazloženja disciplinskih odluka i unapređenja kaznene politike je u toku. U toku je izrada Priručnika o vođenju disciplinskog postupka, izrada kompilacije odluka donesenih u disciplinskim postupcima, analiza kaznene politike po vrstama prekršaja kao i planiranje obuka članova disciplinskih komisija i nosilaca pravosudnih funkcija na ovu temu.

Preporuke koje se odnose na informisanje javnosti o disciplinskim predmetima se već primjenjuju u praksi. Na web stranici Savjeta se objavljuju anonimizirane  konačne odluke donesene u disciplinskim postupcima, a u slučaju pojačanog interesa javnosti za konkretan disciplinski postupak, moguće je pružiti informaciju o njemu čak i kada nije pravosnažno okončan, dakako uz napomenu da postupak nije okončan i da na isti postoji mogućnost žalbe. 

U okviru Inicijative za reviziju Zakona o VSTS-u implementirane su preporuke koje se odnose na: preciznije definisanje disciplinskih prekršaja, pojednostavljivanje disciplinskog postupka i pravne lijekove u disciplinskom postupku, status Kancelarije disciplinskog tužioca, status i zapošljavanje glavnog disciplinskog tužioca i ostalih disciplinskih tužilaca, obrazlaganje i osporavanje odluka o nepokretanju disciplinskog postupka, sastav disciplinskih komisija, dodjelu disciplinskih predmeta u rad te pravne posljedice izrečenih disciplinskih mjera i brisanje ovih mjera iz evidencije. Pri tom su u obzir uzeti i komentari koje je Evropska komisija dostavila krajem juna 2018. godine.
---

Na konferenciji u Banjaluci jedna od radnih grupa je razmatrajući pitanje integriteta i odgovornosti nosilaca pravosudnih funkcija predložila zaključke vezane za finansijske izvještaje nosilaca pravosudnih funkcija. Ono što mogu reći 10 mjeseci kasnije jeste da se novi, finansijski izvještaji u skladu sa evropskim standardima počinju primjenjivati za nekih dvadeset i pet dana. 

Usvajanjem Pravilnika o podnošenju, provjeri i obradi finansijskih izvještaja sudija i tužilaca i Obrasca finansijskog izvještaja, Visoki sudski i tužilački savjet od 01.01.2019. godine uvodi visoke standarde vezane za transparentnost finansija sudija i tužilaca u Bosni i Hercegovini. 

Poznato vam je da se Pravilnikom uvodi elektronsko podnošenje, provjera i obrada finansijskih izvještaja, čime se postupak pojednostavljuje i čini efikasnijim, kako za vas, nosioce pravosudnih funkcija koji imate obavezu dostavljanja ovih informacija, i za Savjet u smislu njihove provjere, tako i za javnost koja je zainteresovana za finansijske podatke o sudijama i tužiocima. 

Ovim Pravilnikom smo, u skladu sa evropskim standardima, obavezali svakog sudiju i tužioca da u roku od 30 dana po stupanju na dužnost dostaviti informacije o svojim, kao i finansijama članova svog domaćinstva, dok sudije i tužioci koji već obavljaju svoje dužnosti moraju ažurirati navedene informacije prilikom izvještavanja za prethodnu kalendarsku godinu najkasnije do 31. marta tekuće godine. 

Pored podataka o svojim i prihodima članova domaćinstva, sudije i tužioci moraju navesti detaljne informacije o načinu i vremenu sticanja nekretnina i vozila, svojine na pokretnostima vrijednosti veće od 5.000 KM, sredstvima u banci, polici osiguranja i drugim ulaganjima i rashodima preko navedenog iznosa. 

Takođe, sudije i tužioci moraju navesti poklone i donacije u vrijednosti preko 25 KM koje su vezane za obavljanje dužnosti sudije ili tužioca, kao i podatke o poklonima i donacijama primljenim u privatnom svojstvu ukoliko iznos prelazi 500 KM ili 1.000 KM ukupne godišnje vrijednosti. 

S druge strane, Savjet vrši provjeru ovih informacija kroz formalne, redovne i vanredne provjere. Formalne provjere se odnose na blagovremenost dostavljanja i potpunost ispunjavanja finansijskog izvještaja, dok se redovnom provjerom utvrđuje postojanje balansa između finansijskog priliva i odliva. Vanredna provjera se provodi kada se utvrdi postojanje finansijskog disbalansa i u tim slučajevima se mogu tražiti i dodatne informacije od drugih institucija. U okviru vanrednih provjera, jednom godišnje, se vrši i provjera, nasumičnim odabirom, najmanje 10 posto podnesenih finansijskih izvještaja. 

Ukoliko se uoče nepravilnosti o njima se obavještava Kancelarija disciplinskog tužioca. Kada je riječ o nepravilnostima koje se mogu kvalifikovati kao krivično djelo iste se upućuju i nadležnom tužilaštvu, a u slučaju prikrivanja imovine, obaveza, prihoda ili rashoda i nadležnom poreskom organu. 
S obzirom na opredijeljenost Savjeta za punu transparentnost pravosuđa u Bosni i Hercegovini i uvažavajući interes javnosti za finansijske podatke nosilaca pravosudnih funkcija, novi elektronski sistem će omogućiti objavljivanje finansijskih izvještaja sudija i tužilaca na web stranici VSTS-a BiH, uz izuzimanje ličnih podataka. 

Do uspostave navedenog sistema, sudije i tužioci će finansijski izvještaj dostavljati u štampanoj formi, koji će javnosti biti dostupni na zahtjev, u skladu sa zakonima o zaštiti ličnih podataka i slobodi pristupa informacijama.  

Podsjećamo da je novi koncept finansijskog izvještavanja rezultat implementacije Peer Review preporuka, a realiziran je u saradnji sa ekspertima USAID-ovog Projekta pravosuđa u Bosni i Hercegovini.
---
Dalje, u kontekstu integriteta pravosuđa uveli smo planove integriteta za svaku pojedinačnu pravosudnu instituciju. Naglasio bi da smo u ovoj oblasti daleko ispred naših kolega u regiji, pa čak i ispred kolega u Sloveniji koja je članica Evropske unije i da trenutno našu pozitivnu praksu predstavljamo na regionalnom nivou. 
Prije nego što navedem neke od činjenica vezane za ovaj proces, želim da se zahvalim svim predsjednicima sudova i glavnim tužiocima što su dali aktivan doprinos, štaviše što su u nekim situacijama proaktivno djelovali kada je riječ o pripremi liste mogućih koruptivnih rizika. 

Takođe želim da se zahvalim Projektu za pravosuđe Misije USAID-a koji nam je pružio podršku u ovom važnom koraku na jačanju integriteta pravosuđa i smanjivanju potencijalnog koruptivnog rizika na minimum. 

S navedenim u vezi, želim vas upoznati sa nekim od najvažnijih činjenica vezanim za planove integriteta. 

Mnoge zemlje su imale praksu da planove integriteta pripremaju i provode generalno, na zajedničkom nivou za sve sektore društva. Mi smo se, međutim, odlučili za sektorski pristup i donijeli odluku da smjernice pripremimo za sektor pravosuđa, odnosno pravosudne institucije. 
Razlog naše odluke leži u našoj težnji da se brže i efikasnije približimo i pridružimo evropskim integracijama.
Poznato vam je da smo sredinom 2016. godine usvojili Smjernice za izradu plana integriteta u pravosudnim institucijama, Metodološko uputstvo i Model plan integriteta.

Potom je uslijedilo formiranje Radne grupe koja je bila sastavljena od predstavnika pravosudnih institucija a koja je imala zadatak da identifikuje rizične procese, kao i faktore rizika te predloži mjere za njihovo otklanjanje. 

S druge strane, pravosudne institucije su imale obavezu da svoje radne procese preispitaju, odnosno da izvrše procjenu da li su u njihovoj pravosudnoj instituciji identifikovani rizični procesi navedeni u Listi koju je usvojio Savjet. 
Nadalje, sve pravosudne institucije su imale mogućnost da, po istoj metodologiji, identifikuju neke druge rizične procese, odnosno faktore rizika i predlože mjere kojima će otkloniti te faktore, a koji nisu navedeni u Listi osnovnih rizičnih procesa. I zaista, neke pravosudne institucije su identifikovale dodatne rizike a mi smo njihov doprinos sa zadovoljstvom prihvatili i inkorporirali u finalne dokumente. 

Nacrte planova integriteta pravosudne institucije su bile u obavezi dostaviti Savjetu na mišljenje. 

To nas je vodilo ka narednom koraku, davanja mišljenja na nacrt od Stalne komisije za sudsku i tužilačku etiku, nezavisnost i nespojivost, koja je u konačnici 
pripremila ukupno 100 mišljenja na dostavljene nacrte.  

Sav obavljeni posao, kako od strane pravosudnih institucija tako i od Savjeta, rezultirao je da trenutno imamo situaciju da su sve pravosudne institucije u Bosni i Hercegovini usvojile planove integriteta kao četverogodišnji dokument te da su u ovoj godini započeli sa njihovom implementacijom. Štaviše, u prvom kvartalu 2019. godine očekujemo prve izvještaje koje su pravosudne institucije, podsjećamo obavezne dostaviti Savjetu do 15. aprila.  

Takođe bih podsjetio rukovodioce pravosudnih institucija na obavezu redovnog praćenja provođenja plana integriteta.
Nadalje, kada je riječ o informaciono-tehnološkom alatu za praćenje implementacije planova integriteta želim vas informisati da je on izrađen u saradnji sa Regionalnom antikorupcijskom inicijativom i trenutno je u testnoj fazi. 
Gledajući iz trenutne perspektive, nakon obimnog posla koji smo obavili, logično je da se postavlja pitanje - šta su prednosti pripreme i uvođenja planova integriteta? Prednosti su sljedeće:

Sve pravosudne institucije su imale priliku da kroz ove aktivnosti sistematski analiziraju svoje radne procese te da ojačaju institucionalni i individualni integritet, efikasnost i odgovornost. Takođe, kroz ove aktivnosti, cilj Savjeta je bio da integritet pravosudnih institucija unaprijedi na sistemski i ujednačen način te da identifikuje najbolje prakse u pojedinim pravosudnim institucijama koje bi se mogle primijeniti na sve ostale pravosudne institucije u BiH. Nadalje, uspješnom provedbom planova integriteta pravosudnih institucija doprinijet će se jačanju vladavine prava i povećanju povjerenja javnosti u pravosudne institucije u Bosni i Hercegovini.

Naredni izazov je da se unutar Visokog sudskog i tužilačkog savjeta uspostavi efikasan i učinkovit mehanizam za praćenje implementacije planova integriteta pravosudnih institucija, jer od našeg monitoringa i posvećenosti ovoj aktivnosti uveliko će zavisti ostvarenje cilja koji se želio postići usvajanjem planova integriteta.
Govoreći o mehanizmima za unapređenje integriteta i odgovornosti, podsjećam da jedino pravosuđe sa visokim nivoom integriteta i dokazanim rezultatima u borbi protiv korupcije, ima puno pravo da od društva i građana traži podršku za svoj razvoj i nezavisnost. Zbog toga, društvo i građane trebamo stalno informisati o kontinuitetu i uspjehu svoga rada na ovim pitanjima.
---
Pitanje efikasnosti i kvaliteta rada pravosudnih institucija jedno je od pitanja sa kojima se kontinuirano bavimo i koje je konstantno u fokusu naše pažnje. 

Na prošloj konferenciji se govorilo o efikasnosti tužilaštva kroz unapređenje teritorijalne organizacije te je s tim u vezi izvršeno ažuriranje Analize podataka koja je predstavljena Savjetu i koju je Savjet usvojio. O konkretnim aktivnostima koje su poduzete na realizaciji vaših zaključka iz ove oblasti informisat će vas direktor Sekretarijata u narednim minutama. 

Ono što želim istaći jeste da smo svjesni ovog problema i da radimo na njegovom rješavanju. 

Govorili smo i o prikupljanju i distribuciji dobre prakse, formiranju zajedničkih timova, daljoj edukaciji u specijalističkim oblastima i drugim važnim pitanjima, o čijoj realizaciji će vas takođe informisati direktor Suljagić.

Kada je riječ o efikasnosti sudova i u ovoj oblasti smo radili na svim pitanjima koja ste definisali kao prostor za dalje unapređenje poput problema postojanja neravnomjerne opterećenosti sudija neriješenim brojem predmeta i njihovom starosnom strukturom, pitanja izbora šefova sudskih odjeljenja, alternativnog načina rješavanja sporova, Smjernica za postupanje u parničnim predmetima, reformi izvršnog postupka i revizije zakona o izvršnom postupku. 
Iz izlaganja direktora vidjećete da možemo biti samo djelomično zadovoljni sa realizacijom ovih zaključaka jer je, kada je riječ o nekim vašim zaključcima, izostao adekvatan angažman. 
Međutim, sutrašnje jutro smo u potpunosti posvetili ovim temama, pa vjerujem da ćemo naći načina da unaprijedimo realizaciju naših zaključaka u skoroj budućnosti. 
---
Ne znam koliko se sjećate da je akcenat februarske konferencije bio na pitanju organizovanog kriminala i korupcije. Iako to nije primarna tema ove konferencije, pitanje procesuiranja predmeta ove vrste kriminaliteta nije ništa manje važno nego u odnosu na prethodnu konferenciju. 

Svi dobri rezultati, svi pozitivni pomaci i uvođenje najboljih standarda u pravosuđe naše zemlje biće, u najbolju ruku, zamagljeni i stavljeni u drugi plan, ako ne budemo vrijedno i predano radili i imali konkretne rezultate u ovoj oblasti. Štaviše, ovi rezultati moraju biti jasno predočeni javnost po principu „da pravda bude vidljiva“. 
Dakle, šta god radili, biće dovoljno reći da su nam slabi rezultati u borbi protiv organizovanog kriminala i korupcije pa da svi naši drugi napori i dobri rezultati, u očima javnosti, „padnu u vodu“. 

Jedini valjan argument je broj uspješno okončanih predmeta. To je jedini način da stanemo u kraj kritikama i kriticizmu vezanom za pravosuđe. A taj argument je u vašim rukama! Znamo da rezultata ima i molimo da informacije o njima konstantno plasirate u javnosti. Tamo gdje su rezultati, diplomatski ću reći, skromni, apelujemo da, čim prije, budu poboljšani i unapređeni. 
Dakle, pravosuđe se posmatra isključivo kroz prizmu brzine i kvaliteta rješavanja sporova koji u svakodnevnom životu „bole“ građane naše zemlje i kroz prizmu efikasne borbe protiv organizovanog kriminala i korupcije. Pomozite nam da rezultati našeg predanog rada budu vidljiviji i jasniji, pomozite nam da povratimo povjerenje građana u sistem! 
Sa naše strane, mi smo uradili ono što smo mogli, osnovali smo Stalnu komisiju za efikasnost tužilaštva, imamo Projekat koji služi kao vaša i podrška Strateškom forumu rukovodilaca tužilaštava i policijskih tijela u BiH, uspostavljeni su i operativni forumi, obavljene aktivnosti na promociji i formiranju stalnih istražnih timova u odjelima za privredni kriminal ili odsjecima za korupciju i organizovani kriminal, usvojene su dopune Pravilnika o orijentacionim mjerilima za rad tužilaca kojima je propisano vrednovanje predmeta finansijskih istraga, organizovane, zajedničke edukacije tužilaca i ovlaštenih službenih lica, organizovani su sastanci između glavnih tužilaca i predstavnika vrhovnih revizorskih institucija u Bosni i Hercegovini.

Uz podršku Delegacije Evropske unije u okviru Projekta IPA 2017 u 10 tužilaštava biće angažovano 11 stručnih saradnika ekonomske struke na period od 2 godine. Cilj dodatne podrške iz oblasti ekonomije i finansija jeste da se ojačaju kapaciteti tužilaštava u ovim oblastima. 
Redovno se prati i izvještava i o stepenu realizacije aktivnosti predviđenih Strategijom.

Ako možemo još nešto da učinimo da vam pomognemo, tu smo, i molimo vas da to naznačite tokom sesije predviđene za ovu temu. 
Još jednom vas molim da se imate u vidu moje riječi, da bez konkretnih rezultata u oblasti organizovanog kriminala i korupcije sa kojima će biti upoznati i o kojima će biti informisani svi građani naše zemlje, svi naši ostali reformski zahvati, vrijedni pohvale, će biti marginalizirani ili anulirani.   
---
Moram se na kratko osvrnuti i na preporuke u oblasti edukacije, naime od ukupno 13 preporuka ove oblast tri se odnose na početnu obuku odnosno uvođenje sistema mentorstva u sudove i tužilaštva. Implementacija ove preporuke je u ranoj fazi i zasad uključuje samo nadzor nad postojećim vidovima podrške u sudovima u kojima su nove sudije imenovane tokom 2017. i 2018. godine. Očekuje se održavanje TAIEX seminara o početnoj obuci i mentorskom sistemu u sudovima s primjerima najboljih praksi iz šest zemalja Evropske unije. 
U tužilaštvima je sistem mentorstva uveden usvajanjem Pravilnika o izboru i radu konsultativnih tužilaca, a aktivnosti nadzora su u toku. Održavanje obuke mentora/ konsultativnih tužilaca je planirano u okviru entitetskih centara za edukaciju sudija i tužilaca. Pored toga, CEST-ovi organizuju obuke za novoimenovane sudije i tužioce u skladu s temama koje je Savjet definisao krajem 2017. godine. U toku 2018. godine Savjet se fokusirao na praćenje realizacije ovih obuka s ciljem unapređenja njihovog sadržaja i metodologije u 2019. godini. 

Takođe realizujemo preostalih deset preporuka koje se odnose na stručno usavršavanje. U toku je i proces uspostavljanja stalne mreže kontakt osoba u sudovima i tužilaštvima sa ciljem kontinuiranog prikupljanja informacija o potrebama za obukom i sudske prakse, kao i savjetovanja CEST-ova u vezi s izradom programa za 2019. godinu. 
Između Savjeta i CEST-ova je uspostavljen brži sistem razmjene evaluacija o održanim obukama, kako bi se omogućila pravovremena intervencija, a razmatraju se i nova pravila o minimalnoj obaveznoj obuci.

--- 

I evo nas na temi koju smo akcentirali tokom prvog dana konferencije. Riječ je o ocjenjivanju, veoma bitnom pitanju kojem smo, gotovo u potpunosti, posvetili našu posljednju sjednicu. Vjerujem da i to govori o značaju koji pridajemo ovom procesu. S obzirom da će se u narednim satima detaljno razgovarati o ovoj temi neću dublje ulaziti u nju u svom uvodnom izlaganju. 

Ono što želim reći jeste da je riječ o revolucionarnoj reformi u oblasti pravosuđa. Pa je onda, sasvim logično, imajući u vidu njen „revolucionarni“ karakter, da izazove i nedoumice, možda čak i tjeskobu vezanu za njenu realizaciju u praksi. 

Međutim, status quo nije bio prihvatljiv, morali smo unaprijediti ovu oblast! 

Vijeće Evrope je jasno, još u junu 2014. godine, reklo da se sistem ocjenjivanja mora promijeniti. Eksperti Evropske komisije su izvršili analizu postojećeg stanja i u saradnji i komunikaciji sa sudovima i tužilaštvima koja su tokom svoje misije posjetili, dali su preporuke najboljih modaliteta za unapređenje procesa ocjenjivanja. Mišljenje Vijeća Evrope i preporuke eksperata Evropske komisije su obavezujuće, a promjene neophodne kako bi se unaprijedio sistem odgovornosti i profesionalizma. Kriteriji koje smo usvojili na našoj zadnjoj sjednici imaju preventivni i antikoruptivni karakter i ne smijemo oklijevati u njihovoj primjeni. 

Vremena za diskusiju je bilo dosta, cijela godina i nosioci pravosudnih funkcija su imali priliku da blagovremeno istaknu primjedbe i sugestije. 

Ono što ispred Savjeta mogu reći jeste da se rizik cjelokupnog procesa mora prihvati a njegove posljedice ćemo razmatrati poslije godinu dana i tamo gdje se to eventualno pokaže potrebnim, izvršiti korekcije. 
---
Za kraj bih rekao, a šta drugo nego da smo još uvijek na putu prema našem cilju i da stajanja i zastajkivanja ne može i neće biti, čak i ako neke reforme nisu sa zadovoljstvom primljene unutar pravosudne zajednice. 
Cilj ove konferencije je da zajednički utvrdimo šta smo uradili na realizaciji preporuka sa konferencije koja je održana u februaru ove godine, a potom da utvrdimo put kojim se trebamo kretati u narednom periodu. 
Zajedno sa sudijama, tužiocima, partnerima u domaćoj vlasti i međunarodnoj zajednici, sa jednakom posvećenošću i ozbiljnošću, Savjet želi nastaviti sa rješavanjem pitanja koja su od izuzetnog značaja za pravosuđe Bosne i Hercegovine. 
Neophodno je nastaviti reformu u oblasti zakonodavstva koja će biti usmjerena na očuvanje i dalje jačanje nezavisnosti pravosuđa. Moramo se i dalje baviti pitanjima efikasnosti pravosuđa, unapređenjem procesuiranja predmeta ratnih zločina, organizovanog kriminala, korupcije, i drugih predmeta. Na taj način ćemo u našoj zemlji osigurati stabilan društveni i privredni ambijent i strateški pristup rješavanju budućih izazova u sektoru pravosuđa. 

Dostignuća koja sam spomenuo, nismo ostvarili izolovano, sami. Postigli smo ih uz saradnji sa vama, sa sudijama, tužiocima i osobljem u pravosuđu, i nadamo se zajedničkom radu i u narednom periodu. 

Kada je riječ o zakonodavnoj i izvršnoj vlasti, Savjet je otvoren za saradnju o svim važnim pitanjima iz oblasti reforme pravosuđa. Saradnju koja će počivati na međusobnom uvažavanju i razumijevanju, kako bismo zajednički postigli cilj, pridruživanje Evropskoj uniji i blagostanje bosanskohercegovačkog društva u cjelini. 
I konačno, dobar dio našeg uspjeha dugujemo brojnim međunarodnim prijateljima koji su nas velikodušno podržavali. 
Kao i u decembru 2016. godine i februaru 2018. godine, Evropska unija je podržala ovaj skup, kao i Misija USAID-a u Bosni i Hercegovini, na čemu smo im veoma zahvalni. 
Pozivam sve prisutne da uzmu aktivno učešće u tri radne grupe koje su, kao i prethodne godine, tematski podijeljene na važne oblasti za funkcionisanje pravosuđa: efikasnost i kvalitet sudova i tužilaštava; organizovani kriminal i korupcija; i nezavisnost, odgovornost i integritet i odgovornost. 
Hvala. 

